СТЕНОГРАФСКИ БЕЛЕШКИ
од  Дваесет и седмата седница на 
Собранието на Република Македонија, одржана на 4 април 2012 година
Седницата се одржа во Собранието на Република Македонија, сала 1, со почеток во 12,12 часот. 
Седницата ја отвори и на неа претседаваше господин Трајко Вељаноски, претседател на Собранието на Република Македонија.
Трајко Вељаноски: Ја отворам 27-та седница на Собранието на Република Македонија. 

На седницата се поканети: Претседателот на Република Македонија господин Ѓорѓе Иванов, претседателотна Владата на Република Македонија г-дин Никола Груевски, замениците на претседателот на Владата на Република Македонија, министрите во Владата на Република Македонија, шефовите на странските дипломатско конзуларни мисии акредитирани во Република Македонија и други гости. 
Дозволете ми од мое и ваше име да ги поздравам присутните гости. 

Имам особена чест и задоволство од името на Собранието на Република Македонија и од свое лично име да го поздравам меѓу нас претседателот на Собранието на Република Албанија, госпоѓа Јозефина  Чоба Топали. 

Почитуван претседателе на Собранието на Република Албанија госпоѓа Јозефина Чоба Топали ве повикувам да му се обратите на Собранието на Република Македонија, повелете. 

Јозефина Чоба Топали: Почитуван г-дин. Трајко Велјаноски, господине претседател на парламентот на Република Македонија, почитувани дами и господа министри, дами и господа пратеници, амбасадори, екселенции, претставници на дипломатското тело во Скопје
Честа што ми се укажува со можноста да се обратам пред Собранието на Република Македонија ја оценувам како израз на пријателство и искрена волја господине претседател во односите со мојата земја, Албанија и Албанците.

Историјата, географијата овозможиле низ векови непрекинато да соработуваме и сретнуваме.. Регионот во кој што живееме претставуваше крстосница но и место на развој на древните цивилизации.

Виа Игнациа што ги поврзуваше двата најголеми центри од Римската Империја, Рим и Константинопол, во овој предел ги издигна најубавите градови од древноста и сегашноста, како што е Лихнида-Охрид и Хераклеја-Битола.

Исто така се издигна и Скопје на патот што го поврзуваше Егејското море со Дунав, во еден предел во кој Дарданите се сретнуваа со Пајоните, Линкестите и Македонците.

Во минатиот век во нашиот регион почна една Светска војна и пред извесно време заврши и последната војна на европското тло. Сето ова  не научи и сме извлекле поуки. Несомнено дека секое време има свои предизвици.

Денес човештвото живее во време на глобализација. Сите ние сме во една сосема нова парадигма од политички, економски, социјален и технолошки аспект и аспект на комуникации.
Сите ние живееме во еден нов феномен на глобалното време, односно на глобална взаемна зависност. Ова наметнува една нова орбита на човековото размислување во целост. Тоа е природната еволуција на глобалното општество во насока на поголеми интеграции и обединувања.

„Можеби глобализацијата го опседнала човештвото без да го сфати тоа. Тој претставува систем што има свои прописи; иако не се по наш избор, меѓутоа невозможно е да ги игнорираме„.

Ова е уште една причина сите заедно да бидеме свесни за времето во кое живееме и за предизвиците што го носи тоа време со себе.

Регионална соработка, интензивирање на дијалогот, оценување на различностите како богатство, почитување на разликите, интеграционите перспективи се единствена алтернатива за сите нас нема друга.
Што се однесува до Албанија, регионалната соработка оди подалеку од изразувањето на политичката волја за добрососедски односи.

Албанците кои живеат овде се посебна и многу скапоцена врска. Тие претставуваат еден јак мост. Тие се граѓани на Република Македонија и придонесуваат тука.

Двете наши земји се залагаат за создавање на заедничка регионална инфраструктура со отстранување на сите не-физички бариери, слободно движење на граѓаните, стоката и капиталот, пораст на трговската размена, подобро меѓусебно познавање и заедничко ангажирање во насока менување на имиџот на регионот, за да стане конкурентен и привлечен пазар.

Нашата надворешна политика максимално е насочена кон зајакнување на добрососедските односи и интеграцијата на регионот.

Албанија е и ќе остане сериозен партнер и значаен фактор во регионот, што придонесува во зачувувањето и зајакнувањето на политичката и економската стабилност на регионот и пошироко.

Таа ги охрабрува Албанците, насекаде каде што живеат во регионот, да бидат фактор и промотор на евроатланските интеграции.
Балкан поврзан од економски аспект со соседните земји од регионот, со стратешкиот партнер САД, со земјите членки на Европската Унија, но и со актуелните развојни економски светски центри, ќе му овозможат една нова развојна динамика и ќе му овозможат потребен просперитет, не само како стандард за негова интеграција во Европа туку и гаранција на регионалните, меѓурегионалните пазари, во Европската Унија и пошироко.

Географската позиција на регионот, неговите стратешки интереси како главен поврзувачки крвоток помеѓу истокот и западот ќе се зајакне со нова динамика која ќе ја забрза интеграцијата што  е неопходна за Европа. Неговото актуелно позиционирање како подрачје опкружено со граници на ЕУ, но се уште нецелосно интегрирано во ова последното би било штетно за сите страни. Од друга страна перспективата на Балканот, како ново развојно економско и работно огниште, би било олеснување и за самата ЕУ од предизвикот кој колку е политички толку е и економски.

Регионалната геополитика во последните две децении е збогатена со нови политички и државотворни реалности. Последната реалност е новата држава Косово, што од самиот чин на прогласување на независноста бележи видлив напредок оценет и од целиот регион.
Регионот е изменет. Нема веќе геноцид, нема мизерност, нема војни. Од минатото е извлечена поуката: секој чин на насилство врз било кој, треба да се осуди. Од историјата сме научиле дека насилството е последниот изговор на тој кој секогаш греши. „Насилството претставува метод на инфериорна, брутална и над се илузивна војна, на причините на нејзиниот ефемерен „триумф„„. Времето во кое живееме одлучно му се спротивставува на секој вид насилство и нетолеранција.

Европа е изменета. Нема веќе војни. Во времето во кое живееме, во еден свет кој од ден на ден станува меѓусебно позависен, Европа се соочува со нови прашања како што е глобализацијата, демографијата, енергетските извори, финансиската криза... Ова се предизвиците на Европа во XXI век. Европските земји сами не можат да се справат со овие предизвици. А уште помалку ние. Клучно прашање, главниот збор  претставува реформата, претставува  соработката и интеграцијата. 

Минатата година ја прославивте 20 годишнината од осамостојувањето, убав роденден за граѓаните на Република Македонија. Во оваа година, ние, Албанците ја прославуваме 100 годишнината од независноста на Албанија, ја чествуваме 100 годишнината од нашето знаме. Во оваа годишнина со почит и одважност се сеќаваме на придонесот кој го даде населението од овие предели при ослободувањето од отоманското владеење.
Се случи токму овде во февруари 1844 год., 10.000 востаници под водство на Дервиш Цара го ослободија Скопје и поднесоа прво барање за автономија. 

Од тоа време Скопје, Битола и Дебар станаа едни од главните центри на албанското движење за национално ослободување. 

Албанското патриотско движење се разви паралелно со македонското. Илинденското востанието на македонскиот народ на 2 август 1903 год. во Битолско беше подржано и од албанското население, која беше активен дел и во создавањето на Крушевската Република, при што советот, предводен од Албанецот Вангел Дино беше составен од претставници на македонската, албанската и влашката националност.

Секаде низ историја, почнувајќи од различни империи, па се до граѓани на Европската Унија, постојано ќе се пресретнуваме на преплетените корени на нашите држави и нашите граѓани.
Процесите на демократизација и одделувањето од минатото на двете наши држави беа извршени речиси паралелно. Од тоа време, од тој ден односите со Македонија ги сметаме посебно битни како односи на две соседни држави кои имаат исти интереси за мир, стабилност и соработка во регионот, и кои се раководат од идентични цели во интеграционата политика.
Минатата година, во Скопје, вие прославивте 10 годишнина од Охридскиот договор, договор кој ги постави темелите за мир и демократија, децентрализација на власта за рамноправното застапување на државјаните и употреба на јазиците на другите етнички заедници. Неговото спроведување останува клучено за мирот и за европската иднина. 

Нашите земји во Југоисточна Европа, се меѓузависни во многу насоки и нашите судбини се тесно поврзани една со друга. 

Преку договорите помеѓу двете наши држави, а од скоро и со слободното движење, границите што некогаш беа наши ѕидови, денес веќе ги немаат тие значења. 

Изградената инфраструктура, она која ја градиме и оние што ќе ги градиме, не приближија уште повеќе. Истата реалност постои и со Косово и Црна Гора. 

Ние сите сме европејци и како такви ние треба да ги уживаме истите права како поединци, како граѓани, а не едноставно само како припадници на една посебна етничка, верска, јазична или историска група. 

Во Европа, има малку значење на која страна од границата живееш. Да бидеш европеец значи да споделиш исти вредности; а во нивната основа лежи почитување на човековите слободи и права, правата на малцинствата, толеранцијата, законот и еднаквоста пред него. 

Ние ја поздравуваме соп радост веста за предлогот за почеток на преговорите на Република Македонија со Брисел. Работиме заедно во заедничките проекти со ЕУ и НАТО. 
Низ векови и во сета наша историја овие се најдобри и најцелисходни проекти на нашите земји. Во овие проекти имавме взаемна поддршка.  Во овие проекти ние сме ги поставиле нашите соништа. Во овие проекти ќе продолжиме заемно да се поддржуваме.

Двајцата наши премиери презедоа конкретни чекори за една сосема нова инфраструктура што ги поврзува нашите граѓани.  Нашите земји работат во новиот далновод Тирана-Скопје. Парламентите и нашите земји имаат потпишано 57 договори. Заедно лобираме за големи гигантски проекти во регионот. 

Вкоренета во силните економски, историски, културни и општествени врски, регионалната соработката ги зголемува нашите можности да ги премостиме глобалните предизвици, за да бидеме конкурентни во меѓународната економија и да постигнеме поголем развој. 

Ние го реафирмираме нашиот ангажман за понатамошен развој на нашето успешно политичко и економско партнерство преку една долгорочна конзистентна и стратешка визија, бидејќи напредокот на нашата заедничка агенда е непосреден интерес на народите од регионот. 

Нашата интеграција ги зголемува нашите можности. Интеграцијата ги претовара нашите стопанства поиновативни, поконкурентни. Интеграцијата го поттикнува економскиот пораст.  Интеграцијата ја подобрува благосостојбата на нашите граѓани. 

Интеграцијата влева сигурност. Координирајќи ги напорите и подигнувајќи ја соработката не само меѓу нас, туку и со сите земји во регионот ние ќе успееме. 

Во мое лично име, во името на пратениците на Собранието на Албанија, би сакала срдечно да поздравам секој од вас,поединечно да ви посакам успех во вашата задача и мисија како претставници на Република Македонија и да ви искажам искрена благодарност г-дин Претседател, господине Велјаноски за честа што ми ја укажавте, а преку мене на мојата држава и на Албанците.
Вчера попладне, имав една прошетка низ улиците на Скопје и во една негова општина. Се возбудив со Стариот дел од Скопје и бев пријатно изненадена. Ја посетив и спомен куќата на Мајка Тереза. И се потсетив на нејзините зборови: 
„Животот е болка - надмини ја!

Животот е можност - зграпчи ја!

Животот е сон - оствари го!

Животот е ветување - одржи го! “
Ви благодарам.
(Аплауз) 

Трајко Вељаноски: Благодарам. 

Почитувана претседателке на Собранието на Албанија госпоѓа Јозефина Чоба Топали ви благодарам за вашето обраќање. 

Констатирам дека 27-та седница на Собранието на Република Македонија е завршена. 

Ви благодарам. 

(Седницата заврши во 12,28 часот) 

